

Агенцијата за заштита на правото на слободен пристап до информациите од јавен карактер согласно член 109 став 4 и 5 од Законот за општата управна постапка („Службен весник на Република Македонија“ бр. 124/2015), а врз основа на член 27 и член 34 став (1) од Законот за слободен пристап до информации од јавен карактер („Службен весник на Република Северна Македонија“ бр. 101/2019) и Упатството за спроведување на Законот за слободен пристап до информации од јавен карактер („Службен весник на Република Северна  Македонија“ бр. 60/20), постапувајќи по Жалбата изјавена од Д.А., поднесена против Решение на Државната изборна комисија, по предметот Барање за пристап до информации од јавен карактер, на 09.12.2025 година го донесе следното
Р Е Ш Е Н И Е

1.Жалбата изјавена од Д.А., поднесена против Решение на Државната изборна комисија бр.03-2642/7 од 10.11.2025 година, заведена во Агенцијата под бр.08-539 на 25.11.2025 година, по предметот Барање за пристап до информации од јавен карактер, СЕ ОДБИВА како неоснована.
2.Решението на Имателот на информации бр.03-2642/7 од 10.11.2025 година и Решението за дополнување на решение бр.03-2642/12 од 03.12.2025 година се потврдуваат. 
О Б Р А З Л О Ж Е Н И Е

Д.А., како што е наведено во Жалбата, на 26.09.2025 година, поднел Барање за пристап до информации од јавен карактер до Државната изборна комисија, со кое побарал по е-маил и писмено на домашна адреса да му биде доставен одговор на следното прашање:
„1.Колку пари и следуваат на Политичката партија Левица за платено политичко рекламирање (ППР) на телевизии, печатени медиуми и портали – поединечно за секој вид на радиодифузер, за претстојните локални избори?“.
Постапувајќи по ова Барање, Имателот на информации на 30.09.2025 година по електронски пат го известил Барателот дека „...Вашето барање за слободен пристап до информации од јавен карактер...согласно член 18 од Законот за слободен пристап до информации од јавен карактер е доставено до Агенцијата за аудио и аудиовизуелни медиумски услуги“.
Постапувајќи по препратеното Барање, Агенцијата за аудио и аудиовизуелни медиумски услуги до Барателот на информацијата доставила Известување бр.12-4170/3 од 01.10.2025 година. Со истото Барателот на информацијата е известен дека „ Агенцијата за аудио и аудиовизуелни медиумски услуги, согласно член 76-в од Изборниот законик, е должна да го следи изборното медиумско претставување и програмскиот сервис на радиодифузерите во Република Македонија од денот на распишувањето на изборите до завршувањето на гласањето...За распоредувањето на средствата за платено политичко рекламирање...согласно Изборниот законик, надлежен орган е Државната изборна комисија. Трошоците за објавеното платено политичко рекламирање на радиодифузерите, печатените медиуми и електронските медиуми (интернет портали) ги исплаќа Државната изборна комисија согласно 76-д од Изборниот законик...Агенцијата ниту ја создала ниту располага со бараната информација...предметното Барање...на ден 30.09.2025 година го препрати до Државната изборна комисија на РСМ“.
Незадоволен од добиените известувања, Барателот на информации на 09.10.2025 година поднесе Жалба до Агенцијата, заведена со бр.08-539. Во Жалбата, покрај другото, е наведено: „...Согласно Изборниот законик...Државната изборна комисија е задолжена за спроведување на изборниот процес, а меѓу другото е должна и да располага со средствата од Буџетот на Република Македонија кои се наменети за избори, а со тоа и надлежна да исплаќа средства за ППР (чл.76-д ста (3); чл.88 став (1)...Иако моето Барање се однесува токму на информации од областа за која законски ингеренции има имателот на информацијата, преку добиеното Известување од ден 30.09.2025 год. истиот de facto ме известува дека е ненадлежен (!?) и истото Барање го проследува до друг орган!...1)Неосновано тврди дека не располага со бараната информација кога Изборниот законик експлицитно го задолжува како орган кој располага со средствата за избори (чл.88 ст.1)...или намерно и тенденциозно не ја доставува бараната информација, или не ги извршува правилно своите законски должности...2)Наместо Известување бил должен а не донел решение со кое го одбива или уважува моето барање!...“.
Имателот на информации до Агенцијата достави Одговор на Жалба бр.03-2642/5 од 15.10.2025 година во кој наведува дека „...Државната изборна комисија го достави Барањето...на понатамошна надлежност на Агенцијата за аудио и аудиовизуелни медиумски услуги имајќи предвид дека согласно член 18 став 1 алинеја 22, член 20 став 1 алинеја 15 и член 96 став 2 од Законот за аудио и аудиовизуелни медиумски услуги, Агенцијата донесува Упатство за радиодифузерите за Локалните избори 2025...Државната изборна комисија согласно своите надлежности не располага со бараната информација ниту пак ја има создадено...нема законски основ и надлежност да постапува по ова барање“. 
Постапувајќи по Жалбата, сите расположливи списи по предметот, како и по регулативата која е во врска со предметното Барање, Агенцијата за заштита на правото на слободен пристап до информациите од јавен карактер донесе Решение бр.08-539 од 24.10.2025 година, со кое истата ја уважи и предметот го врати на повторно постапување пред првостепениот орган, поради тоа што Државната изборна комисија тврдела дека не располага со бараната информации и од тие причини го препратила Барањето до друг имател на информации, а Имателот на информации до кого е препратено предметното Барање во своето Известување бр.12-4170/3 од 01.10.2025 година тврди дека таква информација ниту создал ниту располага со истата и Барањето го враќа во надлежност на Државната изборна комисија. Од друга страна, во член 76-д став 3 од Изборниот законик е утврдено дека „Државната изборна комисија ги исплаќа трошоците за објавеното платено политичко рекламирање врз основа на доставена фактура од страна на радиодифузерите, печатените медиуми и електронските медиуми (интернет портали) во рок од 30 дена од објавување на конечните резултати. Ставовите 8 и 9 од истиот член допрецизираат дека „Пред исплатата на трошоците за објавеното платено политичко рекламирање, согласно со ставот 3 на овој член, Агенцијата за аудио и аудиовизуелни медиумски услуги е должна да достави Извештај за платено политичко рекламирање на радиодифузерите до Државната изборна комисија на 20 ден од настапувањето на предизборниот молк за прв круг и втор круг доколку се одржува“. Од погоре наведеното произлегува дека во врска со предметното Барање треба да бидат запознати и Агенцијата за аудио и аудиовизуелни медиумски услуги и  Имателот на информации против кој е поднесена предметната Жалба.
При повторното постапување по предметното Барање, Државната изборна комисија донела Решение бр.03-2642/7 од 10.11.2025  година за позитивен одговор по барањето, наведувајќи во Диспозитивот на истото дека „бараната информација...е дозволена“. Во Образложението на Решението е наведено дека при донесувањето на истото се земени предвид член 3 став 1 алинеја 2; член 3 став 1 алинеја 7; член 20 став 1; член 21 став 1 и член 24 став 1 од Законот за слободен пристап до информации од јавен карактер. Во продолжение Имателот објаснува дека „...Државната изборна комисија нема законски овластувања и обврски да определува колку пари и следуваат на било која политичка партија, ниту пак некоја политичка партија го побарала тоа од комисијата, ниту истата претходно (откако е воведено платено политичко рекламирање во 2019 година) определувала пари и време за рекламирање на партиите. АВМУ со свое упатство...ги определува политичките партии кои имаат право на платено политичко рекламирање...“. Во таа насока го цитира и член 76-д од Изборниот законик, кој објаснува  како и кому се распределуваат „Финансиските стредства за платено политичко рекламирање обезбедени од Буџетот на Република Северна Македонија во текот на изборниот процес...“.
Незадоволен од добиеното Решение, Барателот поднел Жалба до Агенцијата, заведена под бр.08-539 на 25.11.2025 година. Во истата наведува дека „...Наместо запознавање со барањето, во образложението се наведени исклучиво цитати на законски норми, без одговор на конкретното прашање...“.
	Агенцијата, преку е-маил заведен со бр.08-539 од 25.11.2025 година, ја препрати Жалбата до Имателот на информации и побара во рок од седум (7) дена да се произнесе по истата и до Агенцијата да ги достави сите списи во врска со предметот.
Имателот на информации на 01.12.2025 година до Агенцијата достави Одговор на жалба бр.03-2642/11 од 27.11.2025 година во кој дообјаснува дека „...Согласно член 75-д став 3 од Изборниот законик, Државната изборна комисија само ги исплаќа и нема законски овластувања и обврски да определува колку пари и следуваат на било која политичка партија...АВМУ со свое упатство кое ви го доставуваме во прилог...ги определува политичките партии кои имаат право на политичко рекламирање...“. Во прилог на Одговорот на жалба, до Агенцијата е доставено Упатство за радиодифузерите за локалните избори 2025 година, заведено во Агенцијата за аудио и аудиовизуелни медиумски услуги под бр.01-4137/1 од 26.09.2025 година. Во точка 3 од истото се објаснува распределбата на времето за платено политичко рекламирање утврдена во член 75-ѓ став 1 од Изборниот законик, во точка 11 распределбата на времето во вестите на Јавниот радиодифузен сервис, во точка 12 бесплатното политичко претставување на Собранискиот сервис и.т.н. Во сите точки од Упатството се наведени и политичките партии кои може да го користат платеното и бесплатното политичко рекламирање.

На 03.12.2025 година Имателот на информации до Агенцијата достави допис со прилог „Решение за дополнување на Решение за позитивен одговор по барање за слободен пристап до информација од јавен карактер бр.03-2642/7 од 10.11.2025 година“ бр.03-2642/12 од 03.12.2025 година, заведен во архивата на Агенцијата под бр.08-539 на 04.12.2025 година. Во наведеното Дополнување на Решение, всушност, се дообјаснува оспореното Решение бр.03-2642/7 од 10.11.2025  година. Имено, во истото се наведува дека „...барателот на информацијата не е содржан во Упатството донесено од страна на АВМУ, односно...не влегува во групата на политички субјекти на кои им следуваат средства за платено политичко рекламирање, што значи дека со носењето на Упатството согласно надлежностите на АВМУ, АВМУ го определува тоа и АВМУ, а не ДИК, е имател и креатор на бараната информација...на субјектите на кои им следуваат средства за платено политичко рекламирање согласно Упатството на АВМУ, однапред ДИК не може да ја знае висината на средствата што ќе ја искористат... ДИК го врши само техничкиот дел на исплатата...“.
Погоре наведеното Решение за дополнување на Решение Агенцијата го препрати до Барателот на информации со електронски допис бр.08-539 од 04.12.2025 година, барајќи од него во рок од 3 дена да се произјасни по ова дополнување.
На 09.12.2025 година, Барателот на информации до Агенцијата достави „Поднесок за произнесување“, во кој наведува дека „...останувам во целост на жалбените наводи во жалбата“.
Агенцијата за заштита на правото на слободен пристап до информациите од јавен карактер, согласно одредбите од Законот за слободен пристап до информации од јавен карактер, ги разгледа Жалбата изјавена од Барателот на информацијата и останатите расположливи списи по предметот, при што Жалбата ја одби како неоснована, а обжаленото Решение на Имателот на информации бр.03-2642/7 од 10.11.2025 година и Решението за дополнување на решение бр.03-2642/12 од 03.12.2025 година ги потврди,  поради следното:
Агенцијата констатира дека во конкрениот случај Имателот на информации, согласно член 20 од Законот за слободен пристап до информации од јавен карактер,  донел Решение со кое на прашањето од Барателот му доставил одговор со кој располагал согласно своите надлежности, односно му одговорил согласно актуелниот Изборен законик. Истиот го дополнил и дообјаснил својот одговор со „Решение за дополнување на Решение за позитивен одговор по барање за слободен пристап до информација од јавен карактер бр.03-2642/7 од 10.11.2025 година“ бр.03-2642/12 од 03.12.2025 година.
Агенцијата му укажува на Барателот на информации дека, согласно член 3 став 1 алинеа 2 од Законот за слободен пристап до информации од јавен карактер  „информација од јавен карактер е информација во која било форма што ја создал или со која располага имателот на информацијата согласно со неговите надлежности“.
Согласно Законот за слободен пристап до информации од јавен карактер,  Имателот на информации не е должен да создава нови информации за да го задоволи Барателот во однос на неговото поднесено прашање.
Согласно погоре наведеното, Агенцијата за заштита на правото на слободен пристап до информациите од јавен карактер одлучи како во диспозитивот на ова Решение.

Ова Решение е конечно во управната постапка и против него нема место за жалба.

ПРАВНА ПОУКА: Против ова Решение странката може да поведе управен спор пред Управниот суд во рок од 30 дена.
									Директор,
                                                                                                           Пламенка Бојчева

